
TİKA Başkan yardımcısı Yahya COŞKUNun
Moldovaya hem Gagauziyaya vizitı

Canavar ayın 10-13 günnerindä Türk İşbirlii hem Koordinaţiya Agenstvosu Başkannıı (TİKA) Başkan yardımcısı 
Yahya COŞKUN Moldovaya hem Gagauziyaya yapılan bir iş hem tanışmak vizitında bulundu. Vizit programasına 
görä Canabisi Türkiye Kişinev Büükelçisi Nazmiye BAŞARANnan buluştu hem Moldova içişleri ministerliindä, üü-
redicilik hem aaraştırma ministrliindä, Moldova Devlet Güvennik hem Koruma Serviçi kuruluşunda hem da Kişi-
nevdakı Ana hem Uşak Saalıını aaraştırma İnstitutunda görüşmelär yaptı.

Canavar ayın 7-dä Türkiye Kişi-
nev Büükelçisi Nazmiye BAŞARAN 
Moldovanın premyer-ministru yar-
dımcısı hem da dışişleri hem Evropaya 
integrațiya ministerliin ministrusuna 
Mihay PAPUŞOYa hem da Moldo-
va korunma ministerliin ministrusuna 
Anatolie NOSATIYya saygı vizitı yap-
tı.

Moldova dışişleri hem Evropaya 
integrațiya ministerliin açıklaması-
na görä, bu vizit zamanı iki devlet 
arasında energetika, ekonomika hem 
alış-veriş uurunda işbirliini hızlan-
dırmaa, Moldovaya investițiyaları 
çekmää hem moldo-türk dostluunu 
hem ortaklıını kaavileştirmää soruşla-
rı görüşüldü.

Moldova korunma ministerliin 
açıklamasına görä sa, başka soruşların 
arasında, Türkiyenin korunmada başa-
rılıını hem bilgilerini esaba alarak, iki 
devletin arasında korunma industriya-
sında işbirlii konuları önä sürüldü.

Büükelçi Nazmiye BAŞARAN güvennik mektubunu 
verdi hem Moldova büüklerinä saygı vizitları yaptı

Moldovada eni Türkiye Kişinev Büükelçisi Nazmiye BAŞARAN Ceviz 
ayın 30-da, ofițial hem tantanalı bir sırada, kendi güvennik mektubunu Mol-
dova Prezidentına Maya SANDUya verdi hem, Moldovada işä ofițial baş-
laması üzerä,  ardından Moldova Premyer-ministrusu Vasile TOFANnan, 
Moldova Parlamentı spikerınnan İgor GROSUlan hem kimi ministrulara 
saygı vizitı yaptı.                      Patret: https://www.facebook.com/presedinte.mdOku 2-ci sayfada

Kasım ayın 15-dä 
Gagauziya Başkanı 
hem GHT seçimneri

“Aaçlık kurbannarını 
Anmak Günü”nä 
adanmış prezentațiya

Canavar ayın (oktäbri) 19-da 
Gagauziyada geniş bakıldı sovet re-
jımının tarafından 1946-1947 yıllar-
da gagauzlara karşı yapılan “Aaçlık 
kurbannarını Anmak Günü”.

Bu gündä Gagauziyanın hepsi üü-
redicilik kuruluşlarında “Aaçlık kur-
bannarını Anmak Günü” sıraları yapıl-
dı hem bu titsi kıyemettä bir kabaatsız 
kıyılan cannar anıldı.

“Aaçlık kurbannarını 
Anmak Günü” bakıldı

Gagauziya Merkez Seçim Sovetin 
açıklama haberinä görä, Gagauziya 
Başkannıına kandidat olmak için par-
tiyalardan hem baamsızlardan olan 8 
kişi danıştı hem onnar hepsi MSS tara-
fından kandidat tanındı.

Verilän dokumentlerinä görä bu 
kandidatlar sıraya bölä girdilär:

1. Födor GAGAUZ (Moldova 
Soțialistlär partiyası);

2. Aleksandr STOYANOGLO (ba-
amsız);

3. Kornel DUDNİK (baamsız);
4. İvan KILÇIK (Gagauz Halk par-

tiyası);
5. Pötr VLAH (Eni İstoriyalı Seçim 

partiyası);
6. İvanna KÖKSAL (baamsız);
7. Sergey ANASTASOV (baam-

sız);
8. Oleg GARİZAN (baamsız).
Nicä görersiniz, Moldovada olan 

66 politika partiyasından hem politi-
ka kuruluşlarından Gagauziya Başka-
nı seçimnerindä katılmaa hakları olan 
37-dän Gagauziya Başkannıına kan-
didatlar sadä 3 partiya koyuldu. Ka-
lanı açıktan bir tarafta kalêêrlar, ama 
onnar partiya olmayaceydılar, herliim 
kimi kandidatlara saklıdan arka ol-
mayaydılar. Bu partiyaların arasında 
var büün Moldovada bütün kuvetleri 
elindä tutan “Çalışmak hem Birlik” 
(PAS) partiyası da, angısı açık söledi, 
ani hem Gagauziya Başkannıına, hem 
GHTya deputatlıına kandidat çıkarma-
dılar, “çünkü bilerlär, ani o kandidatlar 
seçilmää hiç bir şansları yok”. Ama, 

hiç bir ad belertmedään, açıkça tanıdı-
lar, ani onnarın tarafından yardımna-
yan kandidatlar var hem diil bir.

Ne düşer sölemää Gagauziya Halk 
Topluşu (GHT) seçimneri için, burayı 
deputatlaa 135 kandidata registrațiya 
yapıldı. Onnarın 42-si (31,1%) politika 
partiyalarından atandı, 93-çü (68,9%) 
dä kendilerini baamsız gösterdilär. Bu 
insannarın arasında 112 (83%) kişi 
adam kulluundan, 23 (17%) tä karı 
kulluundan.

Bukadar çok kandidatların 
registrațiyaya alınması, belliki, araları-
na “tavşan kandidat”ların sokulmasın-
nan ilgili. Ama biz onnarı bilmeeriz – 
sade şüpeleneriz. Bu türlü kandidatlara 

dünnedä “kandidat-spoyler” (kandidat 
bozucu) deerlär. Onnarın ortaya çıka-
rılmasının sebepi – taa başta halkın li-
deri görünän kandidatın oylarını çekip, 
o kandidatı battırmaa.

Pek isteerim inanmaa, ani Gagauzi-
ya Başkannıına hem Gagauziya Halk 
Topluşun (GHT) deputatlıına seçilmää 
isteyän kandidatların arasında “tav-
şan kandidat” bulunmêêr hem Başkan 
hem da GHT deputatlarına seçilennär, 
açık candan hem bütün üreklän Ga-
gauziyaya hem gagauz halkına izmet 
edeceklär hem, hayınnaa dönmedään, 
saygı duyaceklar.

Akademik hem poet Todur ZANET, 
Gagauz Millli Gimnanın avtoru

Çeketmesi 1-ci sayfada 
Canavar ayın 8-dä dä Moldova Premyer-mi-

nistrusu Vasile TOFAN Türkiye Kişinev Büükel-
çisi Nazmiye BAŞARAN kendi iş erindä kabul 
etti.

Buluşmada taraflar, eni proektların hem 
investițiyaların üzerindä maasuz durarak, Mol-
dova-Türkiye arasında ilişkilerin hem işbirliin 
genisletmesini inceledilär.

Başka soruşların arasında, Premyer-ministru-
su Vasile TOFAN hem Türkiye Kişinev Büükel-
çisi Nazmiye BAŞARAN, Gagauziyada “Recep 

Büükelçi Nazmiye BAŞARAN güvennik mektubunu 
verdi hem Moldova büüklerinä saygı vizitları yaptı

Tayyip ERDOĞAN” industriya kolecın açılması, 
Gagauziyada gagauzçanın hem romıncanın üü-
renmesi hem Gagauziyaylan konstruktiv dialog 
konularını da elä alınması, bildiriler.

Canavar ayın 8-dä Türkiye Kişinev Büükelçi-
si Nazmiye BAŞARAN Moldova içişleri minis-
terliin ministrusuna Daniella MİSAİL-NİKİTİ-
Naya bir saygı vizitı yaptı.

Canavar ayın 13-dä sä Türkiye Kişinev Bü-
ükelçisi Nazmiye BAŞARAN, Moldovada işä 
başlaması üzerä, Moldova Parlamentı spikerına 
İgor GROSUya bir saygı vizititında bulundu.

Gagauziya Başkannıına hem GHT 
deputatlıına kandidatlar belli

2026-cı yılın Kasım ayın 15-dä Gagauziyada 35 tek mandatlı seçim bölümündä olacek Gagauziya Başkannına 
hem Gagauziya Halk Topluşu (GHT) deputatlıına kandidat olmaa isteyennerin Gagauziya Merkez Seçim Sovetinä 
(MSS) baş urmaları hem dokumentlerin vermeleri Canavar ayın 6-da sona vardı.

ALLAHIM, 
KORU GAGAUZ YERİNİ!

Çin sabaalen öttü horozlar,
Dolaylara verip haberi,
Ani geldi zor vakıtlar –
Allahım, koru Gagauz Yerini!

Koru bu topraa, koru küüleri,
Koru insanı, milletimi,
Hodulluklan gitsin ileri –
Allahım, koru Gagauz Yerini!

Olsun annaşmak, dökülmesin kan,
İnsannaa uzat elini,
Baarmasın kimsey aar sancıdan –
Allahım, koru Gagauz Yerini!

İnmesin göklerdän ateşlär,
Kurşunnar da delmesin tenini,
Aullarda ko açsın al güllär –
Allahım, koru Gagauz Yerini!

Zor vakıtlar saardı dolayı –
Hepsi çiiner emini!
İnanêrım, olur kolayı –
Allahım, koru Gagauz Yerini!

Bilerim, gelecek gözäl vakıtlar,
Gün-Ana aardacek Dan Erini!
Bitecek kötülük, bitecek kavgalar –
Allahım, koru Gagauz Yerini!

Hadiyin hepsimiz bir olalım,
Tutup yannaşıın elini,
Bir sestä, birliktä baaralım – 
Allahım, koru Gagauz Yerini!
22.10.2026 sabaası, saat 04:25

GEÇMIŞ VAKITLAR
ALACEK KININI

			   İ. Kya
Sırasınca akıp, gider vakıtlar
Hem gittikçä dä 
		  hep azalêr damnalar.
Gidän vakıtlar alacek kinini,
Son damnaylan oyup tenini.

Şindilik sä duyulmêêr, 
		  basmêêr üklär,
Bulutsuz hem aydın 
		  mas-maavi o göklär.
Duyulmêêr zaman, 
		  duyulmêêr vakıt,
Sansın yıllar da olmaycek kıt...

Yavaştan döner tekerlek,
Çatı sarılêr, 
	 brakmayıp bir da ilmek.
Geriler sinirlär – 
	 kalmêêr bir da kertik.
Açılêr horozlar1 – kuruldu te tetik.

Sonsuz bir ömür mü 
		  sanêrsın sendä?
Kalmadı biri direk dünnedä!
Bişey zanetmä sän kendini – 
Geçmiş vakıtlar alacek kinini!..
16.09.2026

O – HALKIMIN BÜÜK BELASI
Näändan hem kimdän yapmalı,
Kimin tohumu hem malı,
Azardan kapanmêêr aazı,
O – halkımın büük belası.
30.11.2025

Peetlerin avtoru – Todur ZANET
1 tüfään üst tetii

PEET  KÖŞESİ

Şkolanın yıldönümünnän ilgili kut-
lama sırasına buyur edildilär şkolanın 
pedagogları hem veterannarı, şkolayı 
başarannar hem onnarın analar-boba-
ları.

Önemni yıldönümünnän Valkaneş 

kasabasının uşak muzıka şkolasını hem 
onun kolektivını kutladılar Gagauziya 
kultura Upravleniyasının başı Mari-
na SEMÖNOVA hem Valkaneş rayon 
administrațiyasının başı İvan KREȚU, 
Valkaneş kasabasının primariyası hem 

Valkaneş Sergey 
Rudenko adına 
gimnaziyası.

Bu yortulu 
gündä muzıka şko-
lasının üüredicileri 
Elena GERMEK, 
Dmitriy LİKA, 
Tatyana TOPO-
RAŞ hem şkolanın 
vıpusknikleri Pötr 
TERZİ hem Alek-
sandr VASİLYEV 

Gagauziya kultura Upravleniyasının 
gramotalarını kablettilär.

Başarıldı yıldönümü kutlama-
sı büük bir konțert programasınnan, 
angısında pay aldılar şkolanın for-
tepyano, kemençä, fleyta, akkordion 

Valkaneş muzıka şkolasının 65-ci yıldönümü bakıldı
2026-cı yılın Canvar ayın (oktäbri) 2-dä Valkaneş kasabasının Uşak ya-

ratmak Evindä kutlanıdı Valkaneş kasabasının uşak muzıka şkolasının ku-
rulmasının 65-ci yıldönümünü.

bölümnerindä üürenän üürencilär hem 
onnarın üüredicileri. 

O günü kendi muzıka baaşışların-
nan bu yıldönümünä geldilär Çadır, 
Çeşmä küüyü hem Komrat uşak muzı-
ka şkolalarından muzıkacılar da.

Açtı sırayı Pötr Draganov adı-
na Merkez bibliotekasının direktoru 
Marina NEDÄLKOVA, angısı kendi 
sözündä kısadan annattı bibliotekanın 
1946-cı yılda kurulmasından büünkü 
günädän çalışmalarını 
hem bir küçük biblio-
tekadan Gagauziyanın 
Merkez bibliotekasına-
dan kalkınmasını.

Sora kutlama nasaat-
larınnan danıştılar: Ga-
gauziya kultura Uprav-
leniyasının başı Marina 
SEMÖNOVA, Gagau-
ziya İspolkomu Predse-
datelin hem Gagauziya 
Başkanın yardımcısı 
İlya UZUN, Moldova 
Milli bibliotekasının 
zaametçiykası Ekateri-
na DİMİTRİK, 1970-ci 
yıllarda Komrat rayonun 
kultura bölümünün başı 
Klavdiya BALABAN, 
Komrat kasaba Sovetin 
azası Valeriy KISSA, yazıcı hem poet, 
Akademik Todur ZANET, yazıcılar 

Stepan BULGAR hem Konstantin 
KURDOGU.

Bu yıldönümünnän ilgili olarak, 
yortulu sırada Gagauziya kultura Up-
ravleniyasının diplomalarınnan ödül-

lendilär: Pötr Draganov adına Mer-
kez bibliotekasının direktoru Marina 

NEDÄLKOVA, biblioteka bölümü 
başı Tatyana KİRİYAK, baş bibliote-
kacıyka Evgeniya LÜLENOVA, bib-
liotekacıykalar – Vera SİBOVA, Elena 
SUSAN, Nadejda TOPAL hem Vasili-
sa VORNİKOGLU.

Kutlama yortusunda üürencilär 
okudular Mihay EMİNESKUnun, 
Dimitri KARAÇOBANın, Vladimir 
MAYAKOVSKİYyin hem Marina 
ȚVETAEVAnın yaratmalarını. Ayırıca 
uşaklar tarafından muzaka kutlamaları 
da oldu. Üürenciyka Olga GAYDAR-
CI çaldı “Bucak” adlı türküyü. Üüre-
diciyka İrina MELKAN önderciliindä 
Komrat Yaratmak Evin kolektivı da iki 
nomer gösterdi.

Gagauziyanın Pötr Draganov adına 
Merkez bibliotekasının gagauzça fon-
du kurulmaa başladı XX-ci asirin 50-ci 
yıllarda, açan 1959-cu yılda dünneyä 
geldi Dionis TANASOGLU tarafından 
hazırlanan gagauz literaturasının ilk 
toplumunu – “Bucaktan seslär”. Sora 
da, hep o asirin 60-cı yılların başın-
da, başlayıp Nikolay BABOGLUnun 
kiyatlarından, bu bibliotekaya gagauz 
ruhu hem gagauz yazıcıların kiyatları, 

taa sora da arhivları, 
gelmää başladılar. 
Büünkü gündä bun-
nardan oluştu bib-
liotekanın 5 bindän 
zeedesi olan gagauz 
dilindä fondu.

Şindi Gagauzi-
yanın Pötr Draga-
nov adına Merkez 
bibliotekasının fon-
dunda var 53 bindän 
çok kiyat hem türlü 
dokumentlär. Onna-
rın 3700-dän zeedesi 
devlet dilindä.

Pötr Draganov adına bibliotekası 80 yaşında
2026-cı yılın Ceviz ayın 30-da Gagauziyanın Regional Galereyasında geçti bir yortulu sıra, neredä kutlanıldı Ga-

gauziyanın Pötr Draganov adına Merkez bibliotekanın kurulma gününün 80-ci yıldönümü, nereyi buyur edildilär 
hem pay aladılar bibliotekacılar, kultura zaametçileri, yazıcılar, erindeki kuvetlerin temsilcileri, bibliotekanın or-
takları hem okuycuları. Hepsi musaafirleri karşladılar “Elegiya” kemençecilär ansamblisinin gözäl havaları. 

Canavar ayın 5-dä bakıldı Halkla-
rarası Üüredici Günün. Bu günä kar-
şı, Canavar ayın (oktäbri) 1-dä Baş 
küüyündä (Kirsova) geçti pek önem-
ni bir yortulu sıra, neredä kutladılar 
Gagauziyanın üüredicilik uurunda 
zaametçilerini: üüredicileri hem ter-
biedicileri, üüredicilik kuruluşların 
başlarını, Mihail Çakir adına peda-
gogika kolecın hem Komrat Devlet 
Universitetın pedagoglarını. 

Yortulu sırasında hepsi bu saygılı 
insannara açık sözlärlän danıştılar Ga-
gauziya üüredicilik Upravleniyasının 
başı Natalya KRİSTEVA, Gagauziya 
İspolkomu Predsedatelin hem Gagau-
ziya Başkanın birinci yardımcısı İlya 
UZUN, Gagauziya Halk Topluşun 
Başı Valentin GAYDARCI.

O günü, üüredicilerin hem terbiedi-
cilerin zaametlerinä saygı duyarak, on-
narın çoyuna Moldova Respublikası-
nın hem Gagauziyanın ödülleri verildi. 
Bu ödüllerin arasında vardı Moldova 
Respublikasının üüredicilik hem aa-
raştırma ministerliin diplomnarı hem 
Gagauziya üüredicilik Upravleniya-
sının gramotaları, Gagauziyanın “Mi-
hail Çakir” ordennarı, “Zaamet şanı” 
medalileri, “Gagauziyanın şannı va-
tandaşı” hem “Gagauziyanın kıymetli 
pedagogu” adları, Başkanın hem Halk 
Topluşun gramotaları.

Büünkü gündä Gagauziyanın üüre-
dicilik sistemasında işleer 2435 peda-
gog. Bu yortulu sıra da verdi kolayını 
onnarın üüsek ustalıını tanımaa hem 
hepsinä bir şükür saygısı göstermää.

Biz da, “Ana Sözü” gazetasının 
redakțiyası, kutlêêrız hepsi üüredici-
leri hem üüredicilik uurunda zaamet 
edenneri bu gözäl yortuylan. Saalık 
hem uzun ömür Canabinizlerä. İleri 
dooru da sevinmeliklän izmet edin 
uşakları hem gençleri aydınnatma 
yolunda. Bu zaametlerinizdä Göktä 
Boba sizä kuvet hem sabur versin. 

Saalık Allaa versin!

Halklararası Üüredici 
Günü kutluca olsun

Canavar ayın 11-dä, Gagauziya-
ya yollandıı zaman, TİKA Başkan 
yardımcısı Yahya COŞKUN ilkin 
Moldovanın Hınçeşti kasabasında bu-
lunan karı kulluu için Kusurlu Uşak-
ların hem Sakat insannarın geçici 
erleştirmäk Merkezini baktı, neredä, 
TİKA proektı olarak, imäk yapmak 
odaları baştan sona kadar enilendi 
hem tertiplendi.

Hep o günü Canabisi, Komrat Tür-
kiye Respublikasının Başkonsulu Eda 

GÜÇlän hem TİKA Kişinev ofisin 
koordinatoru Murat ZELANnan bilä, 
Komratta Türkiye Respublikasının 
TİKA yolunnan yapılan “Recep Tay-
yip ERDOĞAN” Türkiye-Moldova 
industriya kolecının durumuna bakıp, 
vizit kultura programasına görä, Gaga-
uziyanın iki muzeyinä ekskursiya yap-
tı: Avdarma küüyün istoriya muzeyinä 
hem Beşalma küüyün Milli gagauz is-
toriya hem etnografiya muzeyinä. Bu 
muzeylerdä dä TİKA tarafından dici-

tallaştırma proektların yapılması için 
görüşmeklär yapıldı. 

Canavar ayın 12-dä, tekrar Gaga-
uziyaya gelip, Canabisi Türkiye Yu-
nus Emre institutu tarafından işledilän 
Komrat ATATÜRK türk bibliotekasın-
nan tanıştı. Sora da Gagauziyanın Ma-
riya MARUNEVİÇ adına bilim-aaraş-
tırma Merkezinä bir vizit yaptı.

Günün programasına görä, TİKA 
Başkan yardımcısı Yahya COŞKUN, 
Komrat Türkiye Respublikasının Baş-

konsulu Eda GÜÇlän barabar, Kongaz 
Süleyman DEMİREL hem Kongaz To-
dur ZANET teoretik lițeylerinä birär 
gezi yaptı hem buralarda TİKA tarafın-
dan kurulan fizika, himiya hem biolo-
giya Tehnoklas inovațiya klaslarınnan 
tanıştı, onnarda urokları sesledi hem 
üürencilärlän hem üüredicilärlän lafa 
durdu.

Taa sora da, Canabisi, Cadır kasaba-
sına yollanıp, orada zanaat uçilişçesinä 
buyur edildi hem burada, TİKA proek-
tı olan, kilimcilik hem imäk yapmak 
erlerinnän tanıştı.

TİKA Başkan yardımcısı Yahya COŞKUNun
Moldovaya hem Gagauziyaya vizitı

Canavar ayın 10-13 günnerindä Türk İşbirlii hem Koordinaţiya Agenstvosu Başkannıı (TİKA) Başkan yardımcısı Yahya COŞKUN Moldovaya hem 
Gagauziyaya yapılan bir iş hem tanışmak vizitında bulundu. Vizit programasına hem saygı protokoluna görä, TİKA Başkan yardımcısı Yahya COŞKUN, 
öncedän bir saygı vizitı yaptı Türkiye Resoublikasınn Büükelçiliinä, neredä Büükelçi Nazmiye Başaran tarafından kabledildi.

Canavar ayın 13-dä Moldovada iş 
hem tanışmak vizitannan bulunan Türk 
İşbirlii hem Koordinaţiya Agenstvosu 
Başkannıı (TİKA) Başkan yardımcısı 
Yahya COŞKUN hem Türkiye Kişinev 
Büükelçisi Nazmiye BAŞARAN Mol-
dova içişleri ministerliin Baş sekretari 
Valentin ÇÖKLÄylän (Valentin Cioc-
lea) buluştular. 

Başka konuların arasında, bu bu-
luşmada iki devlet arasındakı içişleri 
uurunda karşılıklı işbirlii hem dä, gü-
vennik uurunda hergünkü soruşlara 
karşı koymak için, Moldova içişleri 
ministerliindä işleyennerin profesional 
ustalıın geliştirilmesi vardı.

Taraflar, cümne güvenniini kuş-
kulaa atan durumnarda karşı koy-

mak sebepinnän ilgilii treninglar, 
becerikliklärlän hem öndä gidän uy-
gumalaklarlan paylaşmak konularda 
kolaylıkları inceledilär, 

Hep o günü TİKA Başkan yardımcı-
sı Yahya COŞKUN taa üç görüşmektä 
bulundu: Moldova üüredicilik hem aa-
raştırma ministrliindä, Moldova Dev-
let Güvennik hem Koruma Serviçi ku-
ruluşunda (Serviciului de Protecție și 
Pază de Stat (SPPS) hem Kişinevdakı 
Ana hem Uşak Saalıını aaraştırma İns-
titutunda.

Moldova üüredicilik hem aaraştır-
ma ministrliindä romın hem gagauz 
dillerin üürenmesi hem ilerlemesi için 
soruşların arasında, Gagauziyanın baş 
kasabasında Komratta Türkiye Res-

publikasının TİKA yolunnan yapılan 
“Recep Tayyip ERDOĞAN” industri-
ya kolecın 2027-ci yılda açılmasınnan 
ilgili konular da önä alındı.

Bundan sora, Moldova Devlet Gü-
vennik hem Koruma Serviçi kurulu-
şunda (Serviciului de Protecție și Pază 
de Stat (SPPS) buluşmada TİKA hem 
SPPS arasında işbirliin en üüsek uu-
rada bulunması, ileri dooru güvennik 
hem kadraları hazırlamak, infrasturk-
tura enilenmesi yollarında işbirliin 
ilerlemesi urgulandı.

Kişinevdakı Ana hem Uşak Saalıını 
aaraştırma İnstitutunda Başkan yardım-
cısı Yahya COŞKUN tanıştı TİKA tara-
fından yapılan proektlarlan, angılarının 
arasında var klinikalı reabilitțiya bölü-
mün enilenmesi, türlü oboruobaniyaların 
koyulması hem personal üüredilmesi.

TİKA BAŞKAN YARDIMCISI YAHYA COŞKUNUN GAGAUZIYAYA VIZITI

TİKA BAŞKAN YARDIMCISI YAHYA COŞKUNun KIŞINEVDA BULUŞMALARI

Sonu 6-cı sayfada

TİKA Başkan yardımcısı Yahya 
COŞKUN hem onunnan barabar lițeyä 
gelän Türkiye Komrat Başkonsulu Eda 
GÜÇ hem da TİKA Kişinev ofisin ko-
ordinatoru Murat ZELAN üürencilär, 
Gagauz Millli Gimnanın avtoru Aka-
demik Todur ZANET, lițeyin di-
rektoru Marina ÇEBANOVA hem 
lițeyin administrațiyası tarafından tuz-
ekmeklän hem çiçeklän karşılandılar 
hem, içeri buyurulduu zaman, onnara 
deyni sefa süreräk, “Altın çöşmä” uşak 
oyun ansablisinin oyuncuları bir gaga-
uz halk havasına görä oyununan şennik 
yaptılar. Oyuncularlan ortak patrettän 
sora, Akademik Todur ZANET hem 
lițeyin direktoru Marina ÇEBANOVA 
buyur ettilär paalı musaafirlär üüredi-
cilik kuruluşunnan tanışsınnar. 

İlkin paalı musaafirlär buyur edildilär 
tanışsınnar lițeydä TİKA tarafından ya-
pılan hem başarılan büük bir Proektın 
işlemesinnän – fizika, himiya hem bio-
logiya Tehnoklas inovațiya klasların ça-
lışmasınnan. Burada Canabilerin kolayı 
oldu himiyada bir urokta, üürencilärlän 
hem üürediciylän lafetsinnär hem, belli 
ki, uşakların hem üüredicilerin saygıy-
lan sölenän şükür sözlerini işitsinnär.

Yahya COŞKUNun muzeylerä hem 
muzeycilää sıcak duygularını bileräk, 
Canabisinä lițeyin muzeyi dä gösteril-
di. TİKA Başkan yardımcısı muzeyin 
yanında bulunan sport zalına da giridi 
hem burada voleybolcuların trenirov-
kasına siiretti.

Lițeylän tanışmaktan sora, hepsi bu-
yur edildi bir çay-kıırma-döşemä sofra-

sına, neredä TİKA 
Başkan yardım-
cısı Yahya COŞ-
KUN, açıklayarak 
kendisini nTİ-
KAda Orta-Dou, 
Balkannar hem 
Dou Avrupa alan-
narında kalkınma, 
saalık, üüredicilik 
hem kultura işbir-
lii proektlarından 
cuvapçı olduunu hem onnara koordi-
natorluk etmesini, annattı bu alannarda 
TİKAnın çalışmalarını, can acısınnan 
Siriyanın durumunu hem Gazada mu-
sumannarın soy kırımını belerteräk.

Canabisi açıkldı, ani büünkü gündä 
TİKAnın çalışmaları 170 devlettä 
yapılêr hem, neredäysä, bütün dünneyi 
kaplêêr. O urguladı, ani bu çalışmalar 
Moldovada hem Gagauziyada da dur-
gunmayaceklar hem ilerleyeceklär. Bu-
rada proektların arasında en önemnisi 
da gelän yılda Gagauziyada “Recep 
Tayyip ERDOĞAN” industriya kole-
cın açılması, angısına büük umutlan 
bekleniler Türkiye Prezidentı Recep 
Tayyip ERDOĞANın da katılması.

Kendi tarafından Gagauz Mil-
li Gimnanın avtoru Akademik Todur 
ZANET, TİKAnın Gagauziyada yaptıı 
herbir uurda, başlayıp üüredicilik hem 
terbiedicilik proektlarından taa saalık, 
ekonomika, kultura hem cümne kal-
kınma proektlarına kadar, saygıylan 
şükür etti Türkiye Respublikasının 
öndercilerinä hem TİKAnın kurulma-
sından bu günädän Başkannarına, on-
narın adlarını anarak: Umut ARIKa,  
Orhan GÜVENENä, Öner KABASA-
KALa, Hakan FİDANa, Musa KU-
LAKLIKAYAya, Serdar ÇAMa, Ser-
kan KAYALARa, Abdullah ERENä. 
Ayırıca saa ol dedi eski TİKA Başkan 
Yardımcısına Dr. Mahmut ÇEVİKä, 
ani Balkannar hem Dou Avrupa iş bir-
lii proektları koordinațiyalarını yaptıı 
zaman, Gagauziyada hem Moldovada 
proektları da ön planda tuttu.

Bu şükür sözlerindän sora, Todur 
ZANET umut etti, ani ileri dooru da 
Gagauziyada hem Moldovada bu yar-
dım proektların sinciri kopmaz, ama 
taa da kaavileşir hem genişlenir.

Buluşmanın sonunda Todur ZA-
NET baaşladı Yahya COŞKUNa TİKA 
yardımınnan hazırlanan 6 tomnuk 
ențiklopediyalı “Büük Gagauzça-Rus-
ça Sözlük” takımını, kendi literatura 
hem bilim kiyatlarını, angılarının çoyu 
hep TİKA yardımınnan tiparlandı hem 
da sükür etti herbir iştä hem eni proekt-
larda arka olmaları için.

Lițeyin direktoru Marina ÇEBA-
NOVA da baaşladı üüsek musaafirlerä 
lițeyin emblemasını taşıyan ödülleri.

Aylä patretlerindän sora, lițeyin o 
günkü paalı musaafirleri TİKA Başkan 
yardımcısı Yahya COŞKUN, Başkon-
sul Eda GÜÇ hem TİKA Kişinev ofisin 
koordinatoru Murat ZELAN saygıylan 
yola uurlandılar.

TİKA Başkan yardımcısı Yahya COŞKUN 
Kongaz Todur ZANET lițeyinä vizitı

Canavar ayın 12-dä Moldovada hem Gagauziyada iş hem tanışmak vizitannan bulunan Türk 
İşbirlii hem Koordinaţiya Agenstvosu Başkannıı (TİKA) Başkan yardımcısı Yahya COŞKUN, 
bir tanışmak vizitınnan, Kongaz küüyün Todur ZANET adına teoretik lițeyindä bulundu.

“Gagauz masalları: masaldan masala” 2-ci kiyadı tanıdıldı
Canavar ayın 7-dä Çadır rayon administrațiyasının büük başında oldu 

gagauz kulturası uurunda büük hem sevinmeli bir sıra – eni çıkan “Gagauz 
masalları: masaldan masala” 2-ci kiyadın tanıdılması.

“Gagauz masalları: masaldan ma-
sala” 2-ci kiyadını, nicä dä bıldır çıkan 
“Gagauz masalları: masaldan masala” 
1-ci kiyadını hazırladı türkolog, aaraş-
tırmacı, folklorcu, yazıcı, poet, Aka-
demik Todur ZANET hem bu kiyat 
tiparlandı Gagauziya kultura Uprav-
leniyasının zaametlerinnän, “Gagauz 
dilinin kullanmak sferasının genişle-
dilmesi için” Zakonunu ömürä geçiril-
mesi çerçevesindä.

Büük hodulluklan urgulêêrız, ani 
bu topluma girän 62 masalı resim-
nemää deyni, kiyadın hazırlanmasında 
pay aldılar Çadır kasabasının Dimitriy 
Erebakan adına hem Valkaneş kasaba-
sının uşak resimcilik şkolaların hem da 
Çeşmä küüyün yaradıcılık evin üüren-
cileri, angıları, kendi üüredicilerinnän 
bilä, geldilär bu kiyadın tanıdılması 
sırasına. Kiyatta uşakların 47 resimi 
kullanıldı.

Sonu. Çeketmesi 5-ci sayfada 
Tanıdılma sırasını götürdü Gaga-

uziyanın anılmış incäzanaat insanı 
hem artistkası Elena DANACI hem 
başladı o Çadırdakı “Dionis TANA-
SOGLU” gagauz Milli teatrusunun bu 
kiyada girän “Tilkiylän kirpi” masalın 
gösterisindän.

Sora toplumun avtoru Akademik 
Todur ZANET annattı bu kiyadın duu-
ması için, şükür ederäk Gagauziya kul-
tura Upravleniyasının başı Marina SE-
MÖNOVAya o fikir hem teklif için, ani 
kiyatta masalları uşak resimcilik şkolala-

rın üürencilerinin resimnerinnän donak-
lamaa hem saa ol deyeräk hepsi bu şko-
laların öndercilerinä, üüredicilerinä hem  
üürencilerinä proektta pay almaları için.

Sırada kutlama sözünnän avtora 
hem hepsinä, kim zaametini koydu 
masallar kiyadın çıkması için, o insan-
narın arasında kiyadın düzeldicisinä 
(korektoruna) Natalya KİVELä hem 
kiyadın mizanpajını hem kabın dizay-
nasını yapan Marina DİMİTRİUya, şü-
kür ederäk hem danışarak, Gagauziya 
kultura Upravleniyasının başı Marina 

SEMÖNOVA dedi “Bän inanêrım, ani 
bu kiyat yardım edecek unutmamaa, ki-
miz biz, neredän geldik hem ne iş için 
lääzım koruyalım kendi istoriyamızı”.

Kutlama hem selämnama sözle-
rinnän sțenadan nasaat ettilär: Çadır 

muniţipiyasının primarı Anatoliy TO-
PAL, Çadır kasabasının Dimitriy Ere-
bakan adına uşak resimcilik şkolasının 
başı Natalya VORNİKOVA, Valkaneş 
kasabasının uşak resimcilik şkolasının 
başı Lüdmila ONOFREY, Çeşmä kü-
üyün uşak yaradıcılık evin başı Ele-
na DARADUR, Kongaz Todur Zanet 
adına teoretik lițeyin direktoru Marina 
ÇEBANOVA.

Tanıdılma sıranın bitkisindä, “Ga-
gauz masalları: masaldan masala” 2-ci 
kiyadı proektında pay almaları için, 

hepsi katılannara Gagauziya kultura 
Upravleniyasının Diplomnarı veril-
di hem bu gözäl kiyat baaşlandı hem 
toplumun avtoru Canabilerinä onnarı 
imzaladı. Eridir bu genç resimcilerin 
adlarını okuyculara açıklamaa: 

Çadır kasabasının Dmitri Ere-
bakan adına uşak resimcilik şkola-
sından – Kseniya ARNAUT, Vladi-
mir BALOV, Pötr DANÇ, Anastasiya 
GUBOGLO, Anastasiya KARAPİRÄ, 
Anastasiya KOJOKAR, Darya KOL, 
Mariya KONSTANTİNOVA, Tatya-
na KURUDİMOVA, Kseniya PAMU-
JAK, Valeriya PENİ hem Anna RADİŞ. 
Üüredicilär – Elena DULEVA, Lidiya 
PAPÄN hem Natalya VORNIKOVA.

Valkaneş kasabasının uşak re-
simcilik şkolasından – Darya AN-
GELOVA, Angelina DOŢU, Valentina 
FONARÖVA, Albina KARANFİL, 
Êmma KARANFİL, Aleksiya KIŞLA-
LI, Diana KİREZİ, Arina KİSAKOVA, 
Svetlana MADJAR, Margarita MİTİŞ, 
Olga MOLDOVAN, Alöna POPA-
ZOGLU, Darya RADKOVA, Anna 
SELEMET, Taisiya SELEMET, Taisi-
ya STEFOGLO hem Marina UZUN. 
Üüredicilär – Lübov BRUMM, İrina 
GOGOY hem Alöna UZUN.

Çeşmä küüyün uşak yaradıcılık 
evindän – Anastasiya ANGELOG-
LU, Kristina BORDEY, Azaliya DA-
RADUR, Maksim KARASENI, Anna 
KASAP, Nikoleta KOLESNIKOVA, 
Margarita MADJAR, Angelina MAL-
ÇEVA, Viktoriya PETIŞ, Melisa SAR-
GEOLÜ, Darya STOYANOVA, Anas-
tasiya VORNIKOVA, Deniz YANUL 
hem Sevda-Anna YANUL. Üüredicilär 
– Svetlana ANGELOGLU, Elena JE-
KOVA, Olga KARASENI hem Dimit-
riy YANUL.

“Gagauz masalları: masaldan masala” 2-ci kiyadı tanıdıldı

2026-cı yılın Ca-
navar ayın 7-dä anıl-
mış gagauz kompo-
zitoru, muzıkacısı, 
pedagogu, “Moldo-
vanın İncäzanaatta 
Maestrosu” (Maest-
ru în Artă) Dimitriy 
Födoroviç GAGA-
UZ kendi 80-ci yıl-
dönümünü kutladı.

Candan-ürektän 
kutlêêrız Canabinizi 
bu gözäl yıldönü-
münnän. Saalık hem 
uzun ömür sizä, Di-
mitriy Födoroviç! Allaa versin sizä taa çok kuvet, can duygusu hem büük ihlam 
bu paalı hem zengin yaradıcılık yolunda, gagauz muzıkasına hem kulturasına 
izmettä! 

Ko günneriniz uzasın hem pek faydalı geçsin! Saalık Allaa versin!
Saygılarımızlan, “Ana Sözü” redakțiyası.

2016-cı yılın Ka-
sım ayın 26-dan 
beeri Gagauziya-
nın Halk Ustaları 
Birliinin zanaatlar 
Festivalleri yapılêr. 
Onnarın 3 Festi-
vali “Havezlilerin 
dünnäsı” adınnan 
geçti. Sora da, 2025-
ci yılda, bu Festiva-
lin adını “Fenks” (“Devlet kuşu”) 
adına diiştirip, IV-cü zanaatlar Fes-
tivali yapıldı. 

Bu yıl da, Canavar ayın 10-da Çadır 
kasabasının “Enseyiş” parkında yapıl-
dı Gagauziyanın Halk Ustaları Birlii-
nin V-ci “Fenks” (“Devlet kuşu”) za-
naatlar Festivali. 

Nicä açıkladı redakțiyamıza bu 
Birliin başı Nikolay KROİTOR, V-ci 

“Fenks” (“Devlet kuşu”) zanaatlar 
Festivali, Gagauziya kultura Uprav-
leniyasının hem Çadır primariyasının 
yardımınnan hazırlanddı.

Festivaldä pay aldılar Gagauziya-
dan hem Moldovadan halk ustaları, 
angıları, zaametleri için, Gagauziya 
kultura Upravleniyasının hem Gaga-
uziyanın Halk Ustaları Birliinin Dip-
lomnarınnan ödüllendilär.

Dimitriy GAGAUZ 80 yaşında!V-ci “Fenks” zanaatlar Festivali

Universitetın “Itri” Kongres hem 
Kultura Merkezindä olan “VIII-ci 
Halklararası Türk Dünnäsı Turizma 
Kongresi”n ofițial açılışında, baş-
ka protokol nasaatçıların arasında, 
selämnama hem protokol sözünü tuttu 

KURULTAY – 2026 Halklararası 
kultura Festivalin açılışında kutlama 
sözlerinnän katılannara danıştılar: Ro-
mıniya Tatar Demokrat Birlii Başka-
nı Naim BELGİN, Romıniya kultura 
Ministerliin András István DEME-
TER, Ankara merkezli Nogay Türkleri 
Dernään Genel Başkanı hem Dünnää 
Nogay Türklerin Birlii Başkanı Ömer 
AKTÜRK, TÜRKSOY muzeylär bö-
lümü başı Barış Cavid MOVSUMLÜ 
hem açılışa gelän kimi Büükelçilär.

Festivalin açılış sırasından sora, taa 
birkaç ayırı sıra oldu: sport yarışmala-
rı (güreş, ok atışı, at yarışı h.b.) sırası, 
ortak Halklararası konțertı hem halk 
oyunnarı, giyimneri, imekleri kufnesi 
sıraları.

Türk halkların kulturasını, varlıı-
nı, adetlerini, ustalıklarını, muzıkasını 
hem oyunnarını korunmasına baaşla-
nan bu Festivalä 40 devlettän zeedä 
insannar katıldılar. Onnarın arasında 

Gagauziya kultura Upravleniyasının 
başı Marina SEMÖNOVA da.

Kongresin “Türk dünnäsında turiz-
ma hem gelişmä” temalı meydanına 
kendi “Türk dünnäsı memleketleri ara-
sında işbirliinin gelişmesi çerçevesindä 

Gagauziyada turizma hem gelişmä” 
dokladınnan katıldı Gagauziya Mari-
ya Maruneviç adına Bilim-aaraştırma 
merkezin direktoru İrina KONSTAN-
TİNOVA.

Kongresin başka meydanında Ga-
gauziya kultura Upravleniyası, Gaga-
uziyanın turizma hem şarap ofisinnän 
barabar, hazırladılar Gagauziyanın 
turizma stendını, angısında gösterildi 

hem annadıldı Gagauziyanın turizma 
uurunda kolaylıkları, başlayıp kultu-
ra varlıından taa etno hem imeklärlän 
içkilärlän tanışmaklar.

Bundan kaarä, Moldova Respub-
likasının kıymetli kolektivı – Gagau-
ziyanın “Düz Ava” örnekli türkü hem 
oyun halk ansamblisi, üç konțert gös-
terip, tanıştırdı insannarı gagauzların 
muzıka hem oyun adetlerinnän. 

Gagauziyayı bu Ku-
ruldayda gösterdi 
Kıpçak küüyün Kul-
tura evin artistlerinin 
“Solovuşka” (“Bül-
bülcük”) ansamblisi 
(önderciyka – Lüd-
mila Songrova). On-
narın çalışmasınnan 
Kurultaya gelän in-
sannarın kolayı oldu 
işitmää gagauz tür-
külerini, tanışmaa 
gagauzlarlan hem 
gagauz kulturasın-
nan.

Festival çerçeve-
sindä “Turkistandan Balkannara Şiir 
Köprüsü” peet avşamı yapıldı, angısı 
için kendi terini TÜRKSOY kurulu-
şu da koydu. Bu peet avşamına, türk 
dillerin ötmesini hem zenniklerini 
göstermäk için, buyur edildilär dün-

neyin türlü köşelerindän poetlar: Ümit 
KÖPRÜLÜ (İrak, türkmen), Serap Al-
parslan ÖZDEMİR (Germaniya, ku-
muk), Fereshta ZİAİ (Afganistan, uz-
bek), İbrahim Halil ELVEREN (Ozan 
Berdari, Türkiye), Barış Cavid MOV-
SUMLÜ (Türkiye, azerbaycan türkü), 
Medinay BAWUDUN (ABD, uygur), 
Nasuf DAİL (Bulgariya, türk), Nurten 
REMZİ (Bulgariya, türk) hem Todur 
ZANET (Moldova, Gagauziya, gaga-
uz).

En gözäl bu dostluk poeziya hem 
poetlar buluşması hem kaynaşması 
için kendi peetindä yazmış, “Tur-
kistandan Balkannara Şiir Köprüsü” 
katılan, kumuk poet Serap Alparslan 
ÖZDEMİR:

“İzin kaldı, izin kaldı,
Geçtiin erlerdä izin kaldı.
Sizinkilär sizdä demä:
Sizdä bizim kaldı
Bizdä sizin kaldı”.

Türkiyedä turizma Kongresindä kultura varlıımızı gösterdik
2026-cı yılın Ceviz ayın 25-27 günnerindä Ankarada geçti “VIII-ci Halk-

lararası Türk Dünnäsı Turizma Kongresi”, angısının ev saabisi oldu Hacı 
Bayram Veli Universitetı. Gagauziyayı bu önemni kultura sırasında tem-
sil ettilär Gagauziya kultura Upravleniyasının başı Marina SEMÖNOVA, 
Gagauziya Mariya Maruneviç adına Bilim-aaraştırma merkezin direktoru 
İrina KONSTANTİNOVA, Gagauziyanın turizma hem şarap ofisi hem Mol-
dova Respublikasının kıymetli kolektivı – Gagauziyanın “Düz Ava” örnekli 
türkü hem oyun halk ansamblisi.

“KURULTAY – 2026” Halklararası kultura Festivali
Ceviz ayın (sentäbri) 21-27 günnerindä Romıniyanın baş kasabasında Bukureştä “KURULTAY – 2026” Halkla-

rarası kultura Festivali geçti. Bu Festivali, UNESCO Romınya Milli Komisiyasının hem Romıniya kultura Minister-
liin kanadı altında, hazırladı Romıniya Tatar Demokrat Birlii.

Amerika Birleşik Devletlerin 
(ABD) Las-Vegas kasabasında geçän 
U-23 Dünnä güreş çempionatında 
Moldova için güreşän kıpçaklı güreş-
çimiz Aleksandr GAYDARLI 2026-cı 
yılın Canavar ayın 19-da, 70 kg kate-
goriyasında, serbest güreştä bu çem-
pionatın bronza medalisini kazandı.

Anılmış güreşçimiz 3-cü er için 
güreştä ukraynalı güreşçiyi Emrah 
GASİMOVu 10:0 ensedi. Bundan 
öncä, küçük finaladan, o hep ölä 10:0 
esabınnan ensedi Gruziya, Uzbekistan 
hem ABD güreçşilerini. Bu kerä o salt 
tarattı Rusiyadan güreşçiyä Magomet-
Emi ELTEMİROVa, angısını Alek-
sandr GAYDARLI bu yılkı Evropa 
çempionatında 3:2 enseyip, Moldova 
için altın medaliyi kazandıydı hem Ev-
ropa çempionu olduydu.

Bu güreçşimizin Dünnä çempionat-
latında artık 2-ci bronza medalisi. Bi-
rincisini o kazandı bıldır, 2025-ci yılın 
Canavar ayında Serbiyanın Nove-Sade 
kasabasında.

Kutlêêrız Aleksandr GAYDARLIyı 
hem onu bu başarıya hazırlayan Rusi-
yanın kıymetli trenerını Stanislav Fö-
doroviç RAMONOVu

Aleksandr GAYDARLI 
Moldova için tek 
medaliyi kazandı

“ANA SÖZÜ”Gagauz dilindä gazeta

Mila KURUDİMOVAnın “Perşem-
bä yaratmaları: peetlär hem annatmalar” 
kiyadı tiparlandı onun redaktoru yazıcı, 
poet, Akademik Todur ZANETin hem 
Gagauziya kultura Upravleniyasının 
zaametlerinnän, “Gagauz dilinin kullan-
mak sferasının genişledilmesi için” Za-
konunu ömürä geçirilmesi çerçevesindä. 
Kiyadın tanıtım eri da maasuz ayırıldı, 
çünkü orada üürendi avtor hem lițey 
büük sevinmeliklän hodullanêr bu ta-
lantlı üürenciykasınnan.

Kiyadı tanıtmak sırasında pay al-
dılar avtorun üüredicileri hem dostla-

rı, Gagauziya kultura Upravleniyası-
nın zaametçileri, bibliotekacılar hem 
üürencilär. Büünkü tehnologiyalar 
verdi kolayı Moskvada yaşayan Mila 
KURUDİMOVA onlayn katılsın sıra-
ya hem annatsın kiyadın hazırlanması 
için, şükür etsin gagauz dilindä hem li-
teraturasında üürediciykasına Tatyana 
RAZUMOVAya hem kiyadın redakto-
runa bu büük iştä yardımnarı için. 

Mila KURUDİMOVA ayırıca şü-
kür etti Gagauziya kultura Upravle-
niyasına, bu kiyadı tiparladıkları için 
hem verdi cuvap o soruşlara, ani ona 

sordular üürencilär hem musaafirlär.
“Perşembä yaratmaları: peetlär 

hem annatmalar” kiyadı hem onun av-
toru için candan sözleri hem kutlamak-
ları söledilär: Çadır kasabasının Mihail 
Çakir adına teoretik lițeyin direktoru 
Valentina ÇEBOTAR, üürediciyka Tat-
yana RAZUMOVA, Gagauziya kul-
tura Upravleniyasının zaametçiykası 
Anna RUSSU hem kiyadın redaktoru 
Todur ZANET. Kutlama sözlerinnän 
Mila KURUDİMOVAya danıştılar 
prezentațiyaya gelän insannar da.

Bitkidä sıraya katılannarın hepsinä 
baaşlandı birär taazä hem taa tipografi-
ya boyasına kokan “Perşembä yaratma-
ları: peetlär hem annatmalar” kiyadı.

Mila KURUDİMOVAnın kiyadının tanıtımı
Canavar ayın 15-dä, taman perşembä günü, Çadır kasabasının Mihail Çakir adına teoretik lițeyin enilenmiş bibliote-

kasında oldu prezentațiya genç hem pek talantlı gagauz yazıcıykanın hem poetın Mila KURUDİMOVAnın “Perşembä 
yaratmaları: peetlär hem annatmalar” kiyadına. Bu prezentațiyaya ortak oldu Gagauziya kultura Upravleniyası da.

Bu aydın sırada selämnama 
sözünnän prezentațiyada bulunannara 
danıştı Gagauziya kultura Upravleni-
yasının başı Marina SEMÖNOVA, an-
gısı kısadan annattı bu gözäl katalogun 
hazırlanması hem dünneyä gelmesi se-
bepleri için. 

Selämnama hem kutlama sözlerin-
nän insannara danıştı Çadırın episko-
pu Vladıka NİKOLAY. Canabisi şükür 
etti Gagauziya kultura Upravleniyası-
na hem hepsinä, kim pay aldı bu ay-
dın yaratmanın hazırlanmasında hem 
tiparlanmasında, urgulayarak, ani ken-
di sözünnän bu aydın kiyadı hayırladı 

Kaul hem Komrat episkopu ANATO-
LİY. Sonunda Vladıka NİKOLAY ba-
aşladı Komrat regional istoriya hem 
tarafı aaraştırmak muzeyinä 11 kiyada 
toplu 9 tomnuk bir yaratmayı – «Исто-
рия Русской церкви», ani hazırlanmış 
hem tiparlanmış Moskva kasabasının 
kurulmasının 850-ci yılına.

Hep selämnama hem kutlama 
sözünnän tanıtıma gelän insannara da-
nıştı anılmış gagauz yazıcısı hem aa-
raştırmacısı, Akademik Todur ZANET, 
urgulayıp bu ayozlu “SESSİZ DUA” 
katalogun gagauzların kulturasında 
hem din korumasında önemni olduu-

nu. Sozün sonunda Canabisi baaşladı 
Kaul hem Komrat Eparhiyanın biblio-
tekasına kendisinin eni çıkan hem dört 
dildä tiparlanan “Aya Mariya” kiyadı-
nı, neredä annadılêr gagauzların kendi 
dininä kaavi inannarı hem insannıkları.

Gagauziya Başkannıı tarafından 
selämnama nasaatı söledi Gagauziya 
Başkanın hem Gagauziya İspolkomun 
işlerinä bakan Upravleniya başın yar-
dımcısı Vitaliy DEREVENKO.

Katalogun hazırlanması hem 
muzeylär zenginniklerin korunma-
sı için kısa dokladlarında annattılar 
Gagauziya kultura Upravleniyasının 

“SESSİZ DUA” katalogun lafedän sessizlii
2026-cı yılın Çanavar ayın 20-dä Komrat regional istoriya hem tarafı aaraştırmak muzeyindä oldu prezentațiya 

Gagauziya kultura Upravleniyası tarafından hazırlanan hem tiparlanan Gagauziya muzeylerindä bulunan ikona-
ların “SESSİZ DUA” adlı kataloguna. “SESSİZ DUA” katalogun prezentațiyasında pay aldılar kultura insannarı, 
muzeycilär hem, belliki, Gagauziyada izmet edän popazların çoyu. 

zaametçiykası İrina SARI hem Ütülü 
küüyün istoriya hem tarafı aaraştırma 
muzeyin direktoru Sofiya PANÇEVA.

“SESSİZ DUA” katalogun tanıtım 
havasını aydınnattılar Çadır Hristozun 
duuması Klisesinin uşak horun türküle-
ri hem gagauz artistlerin İvan JELEZ-
NIY, İvan BABOV, İlya KÖSÄ, Artöm 
YIVARLAK hem Ruslan DRAGU ta-
rafından çalınan din hem ruh türküleri.

Tanıtma sıranın sonunda bu pro-
ektta pay alannara hem yardımcı olan 
muzeylerä hem kliselerä verildi Gaga-
uziya kultura Upravleniyasının “Şü-
kür” yazıları.

Ceviz ayın 22-dä, Komrat ka-
sabasının Sovetinin kararına görä, 
Komratta kuruldu eni turistika ob-
yektı – “Gagauz çotrası”.

“Gagauz çotrası” eni turistika 
obyekti erleştirildi Vladimir Lenin 
pamätniinin yakınnarında, Gagauziya 
Başkannıı hem Komrat Kultura Evi bi-
naların arasında.

Önemni o, ani bu gagauz simvol-
lundan kaarä “Gagauz çotrası” içindä 
taşıyêr Gagauziya kasabalarının hem 
küülerinin kultura varlıkları, muzey-
leri hem turistika yolları için bilgi-
leri. Hepsi bu bilgilär, çotranın or-
tasında erleştirilmiş LED-ekranında 
peydalanêr.

“Gagauz çotrası” turistika obyektın 
açılış programasında gagauz artistleri 
kısa bir şennik yaptılar.

Komratta “Gagauz 
çotrası” erleştirildi


